
Sarrigurengo Ekohiriak Europako Hirigintza Saria irabazi du
Hiri ingurunean ingurumen balioak integratzen dituelako eman diote saria
Osteguna, 2008ko irailaren 25a. Europako Hirigileen Kontseiluak 2008ko Europako Hirigintza Saria eman dio Sarrigurengo Ekohiriari, Ingurumenaren eta Iraunkortasunaren kategorian. Arlo horretako sari ofizial nagusia da, eta bi urtean behin ematen dute, Europar Batasuneko 27 herrialdeetako jardunbide onenak saritzeko. 
Gaur, Carlos Esparza Etxebizitza eta Lurralde Antolamenduko Departamentuko kontseilariak sariketaren berri eman du, prentsaurrekoan, eta Josetxo Andía Eguesibarko alkateak eta Alfonso Vegara Sarrigurengo Ekohiriko arkitekto eta diseinatzailea ere bildu dira ekitaldira.

Esparzak azpimarratu duenez, “saria jasotzeak bi bider pozten du Nafarroako Gobernua, Sarrigurengo Ekohiriko etxebizitza guztiak babestuak direlako, eta gainera, etxebizitza publikoen sustapenetan energiaren aurrezpena, diseinu ekologikoa, irisgarritasuna eta ingurumena integratzeko politikaren isla argia delako”. 

Carlos Esparzak gogora ekarri du, orobat, Sarrigurengo proiektua Nafarroako Gobernuaren ekimenez gauzatu zutela, eta 5.000 etxebizitzatik gora dituela. Zehazki, eraikita dauden edo eraikitzen ari diren etxebizitzen %53 babes ofizialekoak dira, eta %46, berriz, prezio tasatukoak. “Beraz, hirigintza eta ingurumen kalitatearengatik saritu duten Ekohiriko etxebizitzen %100 babestuta daude”, azpimarratu du kontseilariak.

Esan dugun moduan, Europako Hirigintza Saria Europako Hirigileen Kontseiluak ematen du, bi urtean behin. Europako Hirigileen Kontseilua, hain zuzen, Europako hirigileak biltzen dituen elkarte profesionala da, eta 24 herrialdetako beste hainbeste elkartek osatzen dute (Espainia, Belgika, Txekia, Danimarka, Alemania, Grezia, Frantzia, Estonia, Irlanda, Italia, Zipre, Malta, Hungaria, Herbehereak, Norvegia, Polonia, Portugal, Errumania, Eslovenia, Erresuma Batua, Serbia, Islandia, Suitza eta Turkiako 24 elkartek). Kontseiluak lobby profesional moduan egiten du lan, Europan bertan, arkitekturako eta hirigintzako profesionalak kohesioarekin eta garapen iraunkorrarekin zerikusia duten gaietan trebatzeko, eta hala, antolamendu eta plangintza estrategia bateratua definitzeko Europarako. 
Epaimahaiaren erabakiari dagokionez, Sarrigurengo Ekohiriaren diseinua eta filosofia biak azpimarratu dituzte, eta hiri ingurunean ingurumen balioak integratzeko moduaren adibide dela adierazi dute. Zehazki, epaimahaiak honako hau adierazi du: “Sarriguren eredutzat hartu behar da, ingurune jakin batean garapen iraunkorra bultzatzen duten filosofia eta teknologiak kontuan hartzen dituelako. Harrigarria da, bereziki, energia berriztagarriak eta teknologiarik ekologikoenak Ekohiriko bazter guztietan daudela, eta hori esperientziaren arrakastaren adierazle da”. 

Sarrigurengo Ekohiriari Europako Hirigintza Saria emateko ekitaldia urriaren 23an eginen dute, Dublinen, eta John Gormley Irlandako Ingurumen ministroa izanen da ekitaldiko buru. Ekitaldian, gainera, aurten zenbat hautagai izan dituzten jakinaraziko dute eta kategoria bakoitzean saritu dituzten proiektuen berri emanen dute. 

Gogoan izan behar dugu, bestalde, Sarrigurengo Ekohiria garapen iraunkorreko jardunbide egokien eredutzat hartu zutela, XXI. mendearen hasieran, Dubai emirerrian NBEren babespean egin zuten Nazioarteko Jardunbide Egokien III. Lehiaketan. Gainera, 2006an, Sarrigurengo eraikin batek Etxebizitza Babestuen Eraikuntzaren Saria jaso zuen; zehazki, Errege Bardea kaleko 22. zenbakian 116 etxebizitza sozial eraikitzeko proiektuak irabazi zuen saria. Eraikina ACR enpresak eraiki zuen, eta energia aurrezteko irtenbide “pasiboei” esker etxe bakoitzeko energia kontsumoa %30etik gora murriztea ahalbidetzen du. 

Alfonso Vegara eta Metrópoli Fundazioa
Alfonso Vegara Gómez, Sarrigurengo Ekohiriko arkitekto eta diseinatzailea, Metrópoli Fundazioko presidentea da. Metrópoli, zehazki, hirien eta herrialdeen arloan berrikuntza bultzatzea xede duen nazioarteko zentroa da, eta bertan, ikerketaren bidez hiri habitatak hobetzea helburu duten proiektuetan egiten du lan Vegarak. Izan ere, hirien eta herrialdeen garapen iraunkorraren oinarria ikerketa da. Fundazioak berak proposatu zuen, hain zuzen, Sarrigurengo Ekohiria Europako Hirigintza Sarietara aurkezteko. Vegarak hainbat sari jaso izan ditu, eta besteak beste, 2007an, Jaime I.aren Saria (Hirigintzaren, Paisaiaren eta Iraunkortasunaren kategorian), ikerketa eta garapen zientifikoa bultzatzeko zientziaren eta enpresen arloko erakundeak bateratzea helburu duen saria, Valentziako Jaime I.a Fundazioak ematen duena (Fundazioko presidentea Joan Karlos erregea da). 

Metrópoli Fundazioa egoitza Espainian duen nazioarteko erakundea da, eta hirietan eta herrialdeetan berrikuntza eta garapena bultzatzea du helburu, nazioarteko ikuspuntutik, betiere. Hala, hainbat kide estrategiko ditu programak eta proiektuak gauzatzen laguntzeko. Honako hauek, hain zuzen: Eisenhower Fundazioa, Pennsylvaniako Unibertsitatea, Urban Land Institute, Partners for Livable Communities, Nazioarteko Hirigileen Elkartea, Arab Urban Development Institute, Taller de Ideas Taldea, eta hirien arloan buru diren 45 erakunde (Nazioarteko Aholkularien Kontseilua osatzen dutenak). Metrópoli Fundazioaren proiektuei dagokienez, CITIES, CITIES Lab eta CITIES Art aipatu ditzakegu, besteak beste. 

